
Govardhanavasaprarthanadashakam

ಗೋವರ್ಧನವಾಸಪ್ರಾರ್ಥನಾದಶಕಂ

ನಿಜಪತಿಭುಜದಂಡಚ್ಛತ್ರಭಾವಂ ಪ್ರಪದ್ಯ
ಪ್ರತಿಹತಮದಧೃಷ್ಟೋದ್ದಂಡದೇವೇಂದ್ರಗರ್ವ .

ಅತುಲಪೃಥುಲಶೈಲಶ್ರೇಣಿಭೂಪ ಪ್ರಿಯಂ ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 1..

ಪ್ರಮದಮದನಲೀಲಾಃ ಕಂದರೇ ಕಂದರೇ ತೇ
ರಚಯತಿ ನವಯೂನೋರ್ದ್ವಂದ್ವಮಸ್ಮಿನ್ನಮಂದಂ .

ಇತಿ ಕಿಲ ಕಲನಾರ್ಥಂ ಲಗ್ನಕಸ್ತದ್ದ್ವಯೋರ್ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 2..

ಅನುಪಮಮಣಿವೇದೀರತ್ನಸಿಂಹಾಸನೋರ್ವೀ-
ರುಹಝರದರಸಾನುದ್ರೋಣಿಸಂಘೇಷು ರಂಗೈಃ .
ಸಹ ಬಲಸಖಿಭಿಃ ಸಂಖೇಲಯನ್ಸ್ವಪ್ರಿಯಂ ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 3..

ರಸನಿಧಿನವಯೂನೋಃ ಸಾಕ್ಷಿಣೀಂ ದಾನಕೇಲೇ-
ರ್ದ್ಯುತಿಪರಿಮಲವಿದ್ಧಂ ಶ್ಯಾಮವೇದಿಂ ಪ್ರಕರ್ಷ್ಯ .

ರಸಿಕವರಕುಲಾನಾಂಮೋದಮಾಸ್ಫಾಲಯನ್ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 4..

ಹರಿದಯಿತಮಪೂರ್ವಂ ರಾಧಿಕಾಕುಂಡಮಾತ್ಮ-
ಪ್ರಿಯಸಖಮಿಹ ಕಂಠೇ ನರ್ಮಣಾಲಿಂಗ್ಯ ಗುಪ್ತಃ .
ನವಯುವಯುಗಖೇಲಾಸ್ತತ್ರ ಪಶ್ಯನ್ರಹೋ ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 5..

ಸ್ಥಲಜಲತಲಶಷ್ಪೈರ್ಭೂರುಹಛಾಯಯಾ ಚ
ಪ್ರತಿಪದಮನುಕಾಲಂ ಹಂತ ಸಂವರ್ಧಯನ್ಗಾಃ .
ತ್ರಿಜಗತಿ ನಿಜಗೋತ್ರಂ ಸಾರ್ಥಕಂ ಖ್ಯಾಪಯನ್ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 6..

ಸುರಪತಿಕೃತದೀರ್ಘದ್ರೋಹತೋ ಗೋಷ್ಠರಕ್ಷಾಂ
ತವ ನವಗೃಹರೂಪಸ್ಯಾಂತರೇ ಕುರ್ವತೈವ .

ಅಘಬಕರಿಪುಣೋಚ್ಚೈರ್ದತ್ತಮಾನ ದ್ರುತಂ ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 7..

ಗಿರಿನೃಪಹರಿದಾಸಶ್ರೇಣಿವರ್ಯೇತಿನಾಮಾ-
ಮೃತಮಿದಮುದಿತಂ ಶ್ರೀರಾಧಿಕಾವಕ್ತ್ರಚಂದ್ರಾತ್ .

ವ್ರಜನವತಿಲಕತ್ವೇ ಕ್ಲ್ಪ್ತವೇದೈಃ  ಸ್ಫುಟಂ ಮೇ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 8..

ನಿಜಜನಯುತರಾಧಾಕೃಷ್ಣಮೈತ್ರೀರಸಾಕ್ತ-
ವ್ರಜನರಪಶುಪಕ್ಷಿವ್ರಾತಸೌಖ್ಯೈಕದಾತಃ .
ಅಗಣಿತಕರುಣತ್ವಾನ್ಮಂ ಉರೀಕೃತ್ಯ ತಾಂತಂ
ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 9..

ನಿರುಪಧಿಕರುಣೇನ ಶ್ರೀಶಚೀನಂದನೇನ
ತ್ವಯಿ ಕಪಟಿಶಠೋಽಪಿ ತ್ವತ್ಪ್ರಿಯೇನಾರ್ಪಿತೋಽಸ್ಮಿ .
ಇತಿ ಖಲು ಮಮಯೋಗ್ಯಾಯೋಗ್ಯತಾಂ ಮಾಮಗೃಹ್ಣ-
ನ್ನಿಜನಿಕಟನಿವಾಸಂ ದೇಹಿ ಗೋವರ್ಧನ ತ್ವಂ .. 10..

ರಸದದಶಕಮಸ್ಯ ಶ್ರೀಲಗೋವರ್ಧನಸ್ಯ
ಕ್ಷಿತಿಧರಕುಲಭರ್ತುರ್ಯಃ ಪ್ರಯತ್ನಾದಧೀತೇ .

ಸ ಸಪದಿ ಸುಖದೇಽಸ್ಮಿನ್ವಾಸಮಾಸಾದ್ಯ ಸಾಕ್ಷಾ-
ಚ್ಛುಬದಯುಗಲಸೇವಾರತ್ನಮಾಪ್ನೋತಿ ತೂರ್ಣಂ .. 11..

ಇತಿ ಶ್ರೀರಘುನಾಥದಾಸಗೋಸ್ವಾಮಿವಿರಚಿತಸ್ತವಾವಲ್ಯಾಂ
ಶ್ರೀಗೋವರ್ಧನವಾಸಪ್ರಾರ್ಥನಾದಶಕಂ ಸಂಪೂರ್ಣಂ .

